
 Cofnodion y cyfarfod misol a gynhaliwyd  
nos Lun 22 Mai 2023 am 7.30pm 

yn Neuadd Goffa Tal-y-bont  
 

Yn bresennol:  
Ellen ap Gwynn (Cadeirydd), Nia Richards, Catrin Davies (Cynghorydd Sir), Bleddyn Huws, Siôn 
Pennant, Eryl Bray, Nest Jenkins, Mererid Watson, Enoc Jenkins, Elgan Evans 
 

1. Datgan Buddiant 
Nid oedd gan unrhyw un fuddiant personol i’w ddatgan 

 

2. Cadarnhau Cofnodion Cyfarfod 24 Ebrill 2023 
Cadarnhawyd bod y cofnodion yn gywir. 
Cynnig: Mererid Watson; Eilio: Eryl Bray 

 

3. Materion yn codi: 

a) Materion a adroddwyd trwy Clic i’r Cyngor Sir 
Roedd Catrin Davies wedi holi eto ynghylch Maes y Dogn ond heb gael unrhyw wybodaeth 
bellach.  
Nodwyd bod y sietyn ar hyd y ffordd at y Berllan ac ar hyd Cwm Eleri wedi gordyfu ac yn 
dechrau achosi perygl. P.G. – y clerc i holi’r tirfeddianwyr perthnasol i docio’r sietyn cyn 
gynted ag y bo modd ar ôl y tymor nythu. 

b) Hysbysfyrddau newydd: roedd dyfynbris am £120 + TAW wedi dod i law gan John Henry 
Jones ond dim wedi dod eto gan Terry Williams. Pe na fyddai pris arall yn cyrraedd cyn 
diwedd yr wythnos, cytunwyd y dylid gofyn i JHJ fwrw ymlaen â’r gwaith. Roedd gan Nia 
Richards yr holl fesuriadau priodol ar gyfer hysbysfwrdd Tal-y-bont, a chytunodd i gwrdd 
â’r sawl a fyddai’n gwneud y gwaith i esbonio’r hyn y mae angen i wneud. Nododd efallai 
fod angen symud yr hyn sydd yno eisoes i wneud lle i’r hysbysfwrdd newydd – gallai hyn 
olygu cynnydd yn y gost 
P.G. – y clerc i weithredu’n briodol 

c) Gwaith yn y fynwent: nid oedd pris wedi dod i law oddi wrth Terry Williams eto. Roedd 
John Henry Jones yn awyddus i roi dyfynbris am y gwaith hwn hefyd. 
P.G. – y clerc i drefnu i gwrdd â JHJ i esbonio’r gwaith y mae angen ei wneud 

d) Y wefan: roedd Siôn Pennant wedi llwyddo i gael mynediad erbyn hyn. Byddai’n rhaid 
mynd ati i ddiweddaru’r wefan cyn gynted â phosibl. 
 

4. Adran 6 - Bioamrywiaeth 
Nodwyd bod erthygl Nia Richards a gyhoeddwyd yn Papur Pawb mis Mai wedi cael ymateb 
cadarnhaol iawn, a bod Cyngor Llangynfelyn wedi cysylltu â hi i drafod y mater. Nodwyd y 
byddai’n rhaid cyhoeddi cynllun gweithredu y Cyngor ar y wefan. 
Nododd Elgan Evans fod Pwyllgor Sioe Tal-y-bont wedi cymeradwyo’r gystadleuaeth ‘Yr Ardd 
Orau ar gyfer Bywyd Gwyllt’ ac yn awyddus i gael rhagor o fanylion. Cytunwyd mai’r ffiniau ar 
gyfer y gystadleuaeth fyddai ardal y Cyngor Cymuned, ac y byddai’r Cyngor yn cynnig £20 
mewn arian parod yn wobr, i’w rannu: 1af – £10; 2il – £6; 3ydd – £4. 
P.G. – y clerc i anfon y manylion at Siwan Evans 

5. Materion newydd 

Y Comisiwn Ffiniau: Roedd y Clerc wedi anfon nodiadau o’r cyfarfod, a gynhaliwyd ar 9 Mai, at 
y Cynghorwyr ymlaen llaw. Roedd y Cadeirydd wedi mynd i’r cyfarfod, ac aeth ati i roi 
crynodeb i’r Cynghorwyr o’r hyn a drafodwyd. Roedd wedi nodi’r pryder a leisiwyd o ran 
methu cynnal cyfarfodydd yn Gymraeg pe byddai’n rhaid uno â Chyngor arall, ond cafwyd 
gwybod mai mater i’r Cynghorau unigol a fyddai hyn. 
Rhoddodd y Cadeirydd grynodeb o’r cyflwyniad fel a ganlyn: 

• Mae yna 51 o Gynghorau Cymuned ar hyn o bryd, sy’n amrywio o ran eu maint; 

• Yn ôl y drefn newydd, ni ddylai fod llai nag 800 o etholwyr mewn cymunedau gwledig. 
(Nodwyd bod gan Ceulanamaesmawr tua 790 o etholwyr), ac ni ddylai wardiau 
cymunedol fod â llai na 400 o etholwyr; 

• Bydd gan gymunedau trefol 1 cynghorydd i bob 600 o etholwyr; 
Bydd yr amserlen fel a ganlyn: 

• Cam 1: ymgynghoriad rhwng 9 Mai 2023 a 3 Gorffennaf 2023; 

• Cam 2: cyhoeddi cynigion drafft, i’w ddilyn gan gyfnod ymgynghori pellach o wyth 
wythnos; 

• Cam 3: llunio argymhellion terfynol i’w cyflwyno i Lywodraeth Cymru erbyn haf 2024; 

• Cam 4: gorchymyn gan LlC mewn perthynas â’r argymhellion; 

• Cam 5: y drefn newydd yn dod i rym yn yr etholiadau nesaf. 
Cynigiodd y Cadeirydd y dylid ysgrifennu at y Comisiynydd i wneud achos dros gynnal y status 
quo. Dangosodd Nest Jenkins fap a oedd yn dangos ffiniau presennol Cyngor CMM.  
 

6. Gohebiaeth 
Roedd y Clerc wedi anfon pob gohebiaeth electronig berthnasol ymlaen at y Cynghorwyr yn 
ystod y mis.  
Un Llais Cymru: 

− Cais am gynigion ar gyfer Cyfarfod Cyffredinol 2023 ddiwedd mis Medi: nid oedd gan 
unrhyw un ddiddordeb mewn mynd i’r cyfarfod; 

− Cadw’r dyddiad ar gyfer Cynhadledd Arfer Arloesol ar faes y Sioe Fawr ar 5 Gorffennaf; 

− Y Rheolau Sefydlog Enghreifftiol newydd: cynigiodd y Cadeirydd ei bod hi a’r Clerc yn mynd 
trwy’r rhain i lunio Rheolau Sefydlog ar gyfer CMM, gan gyflwyno drafft yn y cyfarfod nesaf. 

Gohebiaeth arall 

− Hywel Dda: dyddiadau ychwanegol ar gyfer yr ymgyngoriadau – roedd Catrin Davies wedi 
bod i ddau o’r cyfarfodydd eisoes; 

− Cyngor Sir: manylion y praesept – roedd y taliad cyntaf wedi dod i law; 

− Dave Geddes: wedi siarad â Catrin Davies ynghylch cŵn heb dennyn ar y ffordd bron ag 
achosi damwain. Awgrymwyd y dylid tynnu sylw at hyn yn Papur Pawb, ar Clonc, ac ar 
dudalen Facebook Maes-y-deri; 

− GIG Cymru: ymweliad Eluned Morgan ag Ysbyty Bro Ddyfi ar 25 Mai – roedd Eryl Bray am 
geisio mynd; 

− Cyngor Sir: Strategaeth Tai Lleol Ceredigion, wedi’i diwygio – nodwyd y dylai’r Cynghorwyr 
ddarllen y ddogfen yn ofalus ac y byddid yn ei thrafod yn y cyfarfod nesaf; 

− SSAFA: cais am gyllid – hwn i fynd ar agenda’r Pwyllgor Cyllid nesaf; 

− Linda Denton: yn diolch am y gwahoddiad i roi cyflwyniad i’r Cyngor – byddai’n rhoi 
dyddiad maes o law; 

− Golwg Cyf: dathliad a seremoni wobrwyo Cynnal y Cardi ar 14 Mehefin – neb am fynd. 

7. Cynllunio 

Nid oedd yr un cais wedi dod i law. 
 
8. Materion ariannol: 

i) Sefyllfa ariannol y Cyngor 
Y cyfrif cyfredol: £7,208.03 (gyda sieciau gwerth £772.83 heb fynd allan eto) 
Y cyfrif cadw:  £4,788.94 
Cyfrif y Tabernacl: £5,520.30 

ii) Nid oedd y Clerc wedi hawlio’r ad-daliad TAW o £1,351.13 eto – bydd angen gwneud cyn 
gynted â phosibl 

iii) Roedd tua hanner y grant o £500 ar gyfer y Cwtsh Cynnes wedi cael ei wario hyd yma. 
Byddai’r sesiynau yn dod i ben dros yr haf, ond nodwyd bod y sawl a oedd yn mynychu yn 
awyddus iawn iddynt barhau ym mis Medi. Estynnodd y Cadeirydd ddiolch i Trish, Jenny, 
Fal, Eileen a phawb arall a fu’n cynorthwyo. 

iv) Incwm: £265 trwy James Memorials mewn perthynas â chladdu Mrs Eluned Evans (2022) 
a Mr Dewi Evans; 

v) Anfonebau i’w talu: 
TME Electrical Contracting Ltd. (seren Nadolig 2022) – £840.00 
Treuliau’r Clerc (ffolderi a stampiau) – £37.27 

Cytunwyd y dylid talu’r costau uchod. 
 
10. Y Caeau Chwarae 

i) Trafodwyd cyfarfod y Pwyllgor a gynhaliwyd ar 16 Mai. Nodwyd y byddai angen llunio 
cynllun gorffenedig er mwyn holi am brisiau gan dri chwmni. Byddai’n rhaid i’r gwaith gael 
ei wneud fesul tipyn wrth i’r arian ddod i mewn. Cytunwyd yn unfrydol y dylid gofyn am y 
dyfynbrisiau perthnasol. 
Nododd Mererid Watson fod Barclays yn dal i gynnig arian cyfatebol ar gyfer prosiectau, a 
hynny ar yr amod bod cynrychiolydd yn gallu bod yn bresennol. 
Holodd Catrin Davies ynghylch gofyn am help y trigolion lleol, a nodwyd ei bod yn bosibl 
cyfethol aelodau o’r cyhoedd i’r pwyllgor. Cytunwyd y dylid estyn gwahoddiad i ddarpar 
aelodau ar ôl derbyn y Rheolau Sefydlog yn y cyfarfod nesaf. 

ii) Nodwyd bod yna olion tân yn y Cae Bach, ond nad oedd hyn wedi achosi difrod i unrhyw 
gyfarpar. Nodwyd hefyd fod darnau o’r wal ddringo yn beryglus, ond roedd Enoc wedi 
mynd i’r afael â hyn erbyn y cyfarfod.  
Nodwyd bod capiau yn eisiau oddi ar rai o’r byllt ar gyfarpar Bont-goch, ond nad oedd hyn 
yn peri unrhyw berygl 

iii) Rota mis Mehefin – Siôn Pennant ac Eryl Bray 
 
11. Unrhyw Fater Arall 

i) Dywedodd Nia Richards fod teulu o Dre Taliesin wedi prynu tair llain yn y fynwent ond heb 
gael gwybod lle yn union yr oeddent. Nodwyd efallai mai Rhes 26, lleiniau 12 ac 13 a ddylai 
dwy o’r rhain fod. 
P.G. – cynnal cyfarfod o’r is-bwyllgor; gwneud ymholiadau ac anfon yr wybodaeth 
berthnasol at y teulu 

ii) Gofynnwyd beth oedd amserlen Dafydd Williams o ran y contract ar gyfer y gwaith cynnal 
a chadw, a hefyd pa sietyn a oedd yn rhan o’r contract 
P.G. – y Clerc i holi am fanylion y contract a’r amserlen 

iii) Nododd Elgan Evans fod angen glanhau dau grid gwartheg, un ger Bwlch y Garreg a’r llall 
ger Blaenceulan. Nododd hefyd fod yna ddau dwll mawr yn y ffordd rhwng 
Penbontbrengeifr a Tŷ Nant. Catrin Davies i nodi hyn ar Clic. 

iv) Nododd Nia Richards fod angen torri’r glaswellt y tu ôl i 11-14 Maes-y-deri. Dywedodd 
Catrin Davies mai Barcud sy’n gyfrifol am hyn. 

v) Gofynnodd hefyd beth oedd cynlluniau CNC mewn perthynas â’r gored ar afon Leri. Roedd 
hyn wedi cael ei drafod eisoes gan y Grŵp Llifogydd. Nododd bod y sianel wedi mynd yn 
ddyfnach a bod dŵr afon Ceulan bellach yn disgyn yn hytrach na llifo i mewn.  

 
12. Dyddiad y cyfarfod nesaf 

Cynhelir y cyfarfod nesaf ar 26 Mehefin.  
 
Daeth y cyfarfod i ben am 9.30pm 
 
 


